
BORD TAL-ARBITRAGG DWAR ARTIJIET

MAĠISTRAT DR. NOEL BARTOLO
B.A. M.A.(Fin. Serv.) LL.D.

Seduta tal-llum 31 ta’ Mejju 2023
	
Francis Xavier sive Frank Calleja (ID 0150227M), Anna Maria mart Nazareno sive Reno Agius (ID 408258M) u Peter John sive Pierre Calleja (ID 90757M)

vs

Awtorità tal-Artijiet

Kawza Numru: 9
Rikors Numru : 14/22NB

Il-Bord,

1.  PRELIMINARI

Ra r-rikors ta’ Francis Xavier sive Frank Calleja et datat 15 ta’ Frar 2022 fejn gie premess:

1. Illi r-rikorrenti Anna Agius u Pierre, ahwa Calleja huma s-sidien filwaqt li r-rikorrenti Francis Xavier sive Frank Calleja huwa l-użufruttwarju ta’ porzjoni art magħrufa bħala Tad-Dwejrit Skarsa fil-limiti taż-Żurrieq li fiha kejl superfiċjali ta' tlett itmim, hames mondelli u seba mizuri ekwivalenti għal madwar 4440m² li huma wirtu mingħand l- allura Ines mart ir-rikorrenti Francis Xavier sive Frank Calleja.

2. Illi tlett porzjonijiet ta' din l-art gew okkupati mil-Gvern:

a) Porzjoni A: Illi parti minn din il-proprjetà giet okkupata mill-Gvern biex twessghet t-triq u cioe porzjoni ta' kejl superficjali ta' 266m2 li hija indikata fuq il-Land Drawing hawn annessa u mmarkata Dokument A bir-referenza 29A/96. Illi l-art giet esproprijata permezz ta' Dikjarazzjoni numru 244 ta' 8 t'April 1997 bħala parcel numru 2. F'din id-dikjarazzjoni ma hemm l-ebda indikazzjoni ta' valur.

b) Porzjoni B: porzjoni ta' kejl ta 41.3m2 li giet okkupata fi Frar tas-sena 2010. II- Kummissarju tal-Artijiet jirritjeni illi din giet esproprijata b'dikjarazzjoni u għamel referenza għad-dikjarazzjoni 424 tad-29 ta' April 2010, fil-fatt din id-dikjarazzjoni m'hijiex dwar proprjetà z-Zurrieq iżda hija proprjetà li bit-test bil-Malti hija indikata bħala art Ħal Kirkop u fit-test Ingliz hija indikata bhala art in-Naxxar u għalhekk din id-dikjarazzjoni ma tolqotx l-art de quo li fil-fatt qiegħda ż-Żurrieq.

c) Porzjoni C: porzjoni oħra ta' art li hija agacenti mal-ewwel biċċa fuq imsemmija ta’ kejl superficiali ta' 104m2 li wkoll ittiehdet għal road widening fi Frar 2010. Għalkemm il-Gvern qed jirritjeni li din giet akkwistata minnu b'Dikjarazzjoni 549 tas-27 ta' Mejju 2010, din id-dikjarazzjoni ma tolqotx l-art de quo billi d-dikjarazzjoni hija dwar art li hija f'Ħal Kirkop mentri l-art tal-esponenti tinsab iż-Żurrieq u għalhekk għall-finijiet u effetti kollha tal-liġi, din l-art m'hi milquta minn ebda Dikjarazzjoni Presidenzjali

3. Illi l-esponenti ma thallsux għal din il-proprjetà liema proprjetà fil-fatt ittiehdet ghal skopijiet ta' twessiegh ta' toroq eżistenti, liema twessiegh sar minn rappreżentanti governattivi.

4. Illi l-esponenti jidhrilhom illi l-prezz relattiv tal-imsemmija proprjetà għandha tiġi kkalkulata bir-rata ta' €500-il metru kwadru u inoltre, huma għandhom dritt li jiġu kumpensati kemm għad-danni morali kif ukoll għad-danni materjali.

Għaldaqstant l-esponenti, previa okkorrendo konferma li huma s-sidien tal-propjetà fis-sehem indikat:

1. Rigward Porzjoni A:

a) tillikwida l-kumpens (prezz) għat-tehid tal-art b'titolu ta' xiri assolut tas-sehem tar-rikorrenti fil-propjetà imsemmija

b) tillikwida d-danni morali u d-danni materjali spettanti lill-esponenti minħabba d-dewmien

c) Tikkundanna lill-Awtorità intimata sabiex thallas l-ammonti fuq likwidati

d) tiffissa l-ġurnata, hin u lok għall-pubblikazzjoni tal-Att opportun

e) tikkundanna lill-Awtorità sabiex thallas l-interessi fuq l-kumpens (prezz) likwidat mis-sena 1997 sad-data ta pagament opportun

2. Rigward Porzjonijiet B u C

a) tiddikjara li tali propjetajiet qed jintużaw għal skop pubbliku

b) tikkundanna lill-Awtorità intimata sabiex fi żmien qasir u perentorju li jiġi hekk filha prefiss, toħrog dikjarazzjoni għat-teħid tal-istess art fuq liema dikjarazzjoni għandha tindika l-prezz ossia kumpens li qiegħda toffri għall-istess art u tordna lill-Awtorità sabiex kopja tal-istess dikjarazzjoni tiġi ppreżentata fl-atti ta' dawn il-proceduri u tigi notifikata lill-esponenti li jkollha zmien xieraq sabiex permezz ta' nota tindika jekk hiex qiegħda tikkontesta l-prezz relattiv u f'dik l-eventwalita, tindika l-prezz minnha rikjest;

c) Tikkundanna lill-awtorità intimata sabiex tersaq għall-kuntratt ta' ħlas tal- kumpens indikat fid-dikjarazzjoni fuq imsemmija u dan mingħajr preġudizzju għal kull drittijiet ulterjuri spettanti lill-esponenti skond il-ligi:

d) Tiddikjara lill-awtorità intimata responsabbli għad-danni morali u danni materjali sofferti mill-esponenti minħabba d-dewmien;

e) F'każ li hemm kontestazzjoni dwar il-prezz, tillikwida l-kumpens pagabbli lill- esponenti għat-teħid tal-art in kwistjoni; 

f) Tikkundanna lill-awtorità intimata sabiex thallas kemm il-prezz kif ukoll id-danni morali u danni materjali kif fuq likwidati u tiffissa l-ġurnata, hin u lok għall- pubblikazzjoni tal-att opportun sabiex isiru l-hlasijiet ulterjuri spettanti lir- rikorrenti.

g) Tiddikjara d-dies a quo minn meta jibdew jiddekorru l-interessi u sa liema data jibqgħu jiddekorru;

h) Tikkundanna lill-awtorità intimata sabiex thallas I-interessi fuq il-prezz għab-bazi tat-talba precedenti.

Bl-ispejjeż kontra l-Awtorità intimata li minn issa hija ngunta għas-subizzjoni.

Ra r-risposta tal-Awtorita tal-Artijiet datata 22 ta’ Marzu 2022 (fol. 25) fejn ġie eċċepit:

1. Illi l-Awtorita' esponenti giet notifikata bir-rikors fl-ismijiet succitati nhar l-għaxra ta' Marzu 2022 u ġiet mogħtija għoxrin gurnata cans biex tirrispondi.

2. Illi preliminarjament jiġi senjalat li l-esponenti għadha trid teżamina u tivverifika it- titolu tar-rikorrenti fuq il-porzjonijiet indikati u għaldaqstant tali risposta hija soggetta għall-verifika tat-titolu hawn fuq imsemmi. L-Esponenti qiegħda tieħu konjizzjoni tal- property ownership form anessa mar-rikors promotur.

3. Illi prima facea jidher li ir-rikors promotur jirrelata dwar tlett porzjonijiet art kif gej;

i. Porzioni A; Art fiz-Żurrieq ta' madwar 266 metru kwadru li tmiss mit-Tramuntana u mill-Grigal ma Triq Hal Safi u mill-Lbic ma’ proprjeta' ta' Frank Calleja li permezz ta' dikjarazzjoni tal-President ta' Malta; Avviz Numru 244 tat-8 t' April 1997, giet dikjarat meħtieġa għall-skop pubbliku u li ll-akkwist tagħha kellu jkun b' xiri assolut. Din kif murija fil-land drawing LD 29A/96.

ii. Porzioni B; Art ta' kejl ta' 41.3 metru kwadru li tmiss mill-Punent ma’ triq pubblika, mill-Grigal u mix-Xlokk ma' proprjeta' ta' sidien mhux magħrufa jew irjieh verjuri u din kif immarkata fuq il-Pjanta PD 2009_435, u li permezz ta' dikjarazzjoni tal-President ta' Malta; Avviz numru 424 tad-29 t' April 2010 giet dikjarata meħtieġa għall-skop pubbliku u li l-akkwist tagħha kellu jkun b' xiri assolut. Mal-istess avviz giet annessa wkoll pjanta tar-Registru tal-Artijiet li tindika kjarament l-art milquta.

iii. Porzioni C; Art ta' kejl ta' 104 metru kwadru li tmiss mill-Majjistral u mill-Grigal ma' triq pubblika u mill-Lbic ma' proprjeta' ta' Frank Calleja jew irjieh verjuri u din kif immarkata fuq il-pjanta PD 2010_257, u li permezz ta' dikjarazzjoni tal-President ta' Malta; Avviz numru 549 tas-27 ta' Mejju 2010 giet dikjarata meħtieġa għall-skop pubbliku u li l-akkwista tagħha kellu jkun b' xiri assolut. Mal-istess avviz giet annessa wkoll pjanta tar-Registru tal-Artijiet li tindika kjarament l-art milquta.

4. Illi l- esponenti tibda billi tissenjala li fl-umli fehema tagħha dawn il-porzjonijiet huma milquta mid-dikjarazzjonijiet kif su-indikati, u dan kif jirriżulta kemm mid-dettalji u konfini mogħtija fl-istess u kif ukoll fil-pjanti relattivi. Aktar minn hekk ma jirriżultax li r-rikorrenti attakkaw b'xi proceduri oħra l-validita tal-istess dikjarazzjonijiet u li għalhekk tali dikjarazzjonijiet għadhom u jibqghu fis-sehh.

5. Illi aktar minn hekk, u dan kif ser jirriżulta wkoll mill-provi, jirriżulta li wħud minn dawn il-porzjonijiet diga gew akkwistati mill-Gvern ta' Malta u dan stante illi saru d-depoziti bankarji skont il-liġi u kif ukoll saret ir-reġistrazzjoni mar-registratur tal-artijiet skont kif ried il-Kapiltu 88 tal-Ligijiet ta' Malta.

6. Fir-rigward tat-talbiet relattivi għall-Porzjon A

a. Illi jigi senjalat li l-azzjoni preżenti fir-rigward ta' dan il-porzion qiegħeda issir a tenur tal-Artiklu 64 tal-Kapitlu 573, u dan hekk kif prima facea jidher li qatt ma nhareg xi avviz għall-ftehim jew gie indikat xi kumpens.

b. Illi għalhekk il-kumpens li għandu jitħallas għall-akkwist ta' din l-art għandu jkun skont il-valur tal-art fiż-żmien li nħarget id-dikjarazzjoni (senjatament I-1997) liema kumpens għandu jigi aggornat mas-snin skont l-indiċi ta' inflazzjoni.

c. Illi jigi senjalat ukoll li dan l-Onorabbli Bord, għandu jagħmel dawk il- konsiderazzjonijiet necessarji u relevanti sabiex jiddetermina kwalunkwe danni morali jew materjali li jista' jiddetermina bħala dovuti, liema danni izda għandhom jigu ippruvati mir-rikorrenti. B'dan fost l-oħrajn il-Bord għandu jikkonsidra in-nuqqas ta' interpellazzjonijiet mir-rikorrenti matul is-snin għall- hlas tal-kumpens relattiv. Jiġi senjalat ukoll, li dan l-Onorabbli Bord għandu jqis ukoll f'tali konsiderazzjoni kwalunkwe interessi /imgħaxijiet li jiġu likwidati skont il-kumplament tat-talbiet, u liema wkoll huma intizi fin-natura tagħhom bhala mekkanizmi ta' kumpens għal xi allegat dewmien.

7. Fir-rigward tat-talbiet relattivi għall-Porzjonijiet B u C

a. Illi jigi senjalat li r-rikorrenti ippreżentaw it-talbiet tagħhom a tenur tal-artiklu 67 tal-Kapitlu 573. Madankollu, l-esponenti tissenjala li tali talbiet għandhom jigu michuda fl-interita taghhom stante li kull porzjon huwa milqut bid- dikjarazzjoni relattiva. Aktar minn hekk tali talbiet għandhom jiġu michuda wkoll in linea mal-eċċezzjoni numru 5 aktar il-fuq.

b. Illi d-dikjarazzjonijiet relattivi jindikaw ukoll il-kumpens offrut, u liema qatt ma gie ikkontestat mir-rikorrenti, lanqas f’dan l-istadju. Is-senjalazzjoni tal- esponenti li tali dikjarazzjonijiet ma jirrelataw għal dawn l-artijiet ma hijiex waħda veritiera kif su-spjegat.

c. Illi mingħajr preġudizzju ghall-eċċezzjonijiet 7(a u b), jiġi senjalat is-segwenti, u dan biss f’każ li jinstab li dawn il-porzjonijiet ma huma milquta bl-ebda dikjarazzjoni;

i. Illi ai termini tas-sub artiklu 67 (3) u (4) tal-Kapitlu 573, l-esponenti tiddikjara illi stante li l-istess art preżentament qiegħeda tintuża bħala toroq, il-Gvern ikun lest jakkwista l-istess diment illi jirriżulta li tali akkwist ikun tasssew meħtieġ għall-skop pubbliku u diment li jirriżulta li tali żvilupp ma kellux issir mill-privat, skont l-obbligi imposti fuq xi individwu privat mill-ligi.

ii. Illi għalhekk, jekk dan I-Onorabbli Bord ikun sodisfatt li tali art għandha tigi akkwistata, huwa għandu jagħti zmien lis-sid (la darba it-titolu jkun ġie verifikat) tiddikjara l-kumpens li skontha għandu jithallas għall dik l-art, u dan ai termini tas-sub artiklu 67 (6) tal-Kap. 573. Jirriżulta li ir-rikorrenti diga għamlu tali dikjarazzjoni fir-rikors promotur.

iii. Illi konsegwentament f' każ ta' nuqqas ta' qbil fuq tali kumpens, għandu jkun imbagħad dan l-Onorabbli Bord li jiddetermina l-istess u dan in linea ma dak li jrid l-istess artiklu 67.

iv) Illi għaldaqstant dan l-Onorabbli Bord għandu jeżamina ukoll l-istat u n-natura tal-art innifsiha.

v. Illi fir-rigward tal-ħlas għad-danni morali u materjali, terga issir referenza għall- dak sollevat f'eċċezzjoni 6 (c) aktar il-fuq.

8. Illi b'mod generali jigi senjalat li stante li l-Kapitlu 573 huwa ligi speċjali, kwalunkwe talba mressqa quddiem dan l-Onorabbli Bord, għandha tkun in linea ma’ dak illi tippermetti il-ligi. Illi għaldaqstant jigi senjalat li dan l-Onorabbli Bord m'għandux jilqa dawk it-talbiet rikorrenti u liema ma jirriżultawx mill-istess azzjoni (l-artikolu 67 tal-Kap 573).

Salv eċċezzjonijiet ulterjuri permessi mil-ligi.

BI-Ispejjez

Ra l-verbali tas-seduti.

Ra l-atti proċesswali.

Ra l-verbal tas-seduta tad-9 ta’ Jannar 2023 fejn intqal hekk:

Meta issejhet il-kawza deher Dr Peter Borg Costanzi ghar-rikorrenti. 

Deheret Dr. Hendrick Magro ghall-Awtorita'. 

Dr. Magro ghall-Awtorita' jiddikjara li l-Awtorita' intimata hija sodisfatta bit-titolu tar-rikorrenti. 

Xehdet in-Nutar Marisa Grech prodotta mill-Awtorita' b'referenza ghall-informazzjoni mitluba fil-verbal tal-14 ta' Settembru 2022 (on tape). 

Ix-xhud qed tesebixxi dokumenti li qed jigi mmarkati bhala DOK MG1, DOK MG2, DOK MG3, DOK MG4, DOK MG5, DOK MG6, DOK MG7 u DOK MG8. 
Kontro ezami riservat. 

Id-difensuri tal-partijiet jaqblu li in vista tax-xhieda u provi prodotti illum ghandha tinghata sentenza dwar jekk il-porzjonijiet B u C jikkwalifikawx bhala koperti b'dikjarazzjoni Presidenzjali o meno u ghaldaqstant talbu li tinghata sentenza preliminari fuq dan il-punt.

Ra l-verbal tas-seduta tat-30 ta’ Marzu 2023 fejn il-kawza thalliet ghallum ghal-deċizjoni preliminari. 

Ra n-Noti ta’ Osservazzjonijiet rispettivi tal-partijiet u ċioe’ dik tar-rikorrenti ppreżentata fit-12 ta’ Jannar 2023 u dik tal-Awtorita intimata ppreżentata fit-23 ta’ Frar 2023.

I. [bookmark: _Hlk115252341][bookmark: _Hlk116975284]KONSIDERAZZJONIJIET
[bookmark: _Hlk124536757]
[bookmark: _Hlk132298510]Illi din hija decizjoni preliminari dwar jekk il-porzjonijiet B u C indikati fir-rikors promutur humiex kolpiti bid-dikjarazzjonijiet 424 tad-29 ta’ April 2010 u 549 tas-27 ta’ Mejju 2010 rispettivament. 

Permezz ta’ dawn il-proċeduri r-rikorrenti qegħdin jitolbu kumpens li fil-fehma tagħhom għandu jkun fir-rata ta’ €500-il metru kwadru fir-rigward tas-segwenti tlett porzjonijiet art li jiffurmaw parti minn art magħrufa bħala Tad-Dwejrit Skarsa limiti taż-Żurrieq li huma akkwistaw in via di successione:-

1. Porzjon A tal-kejl superfiċjali ta’ 266m2 li ġiet okkupata mill-Gvern biex twessgħet triq hekk kif indikata fil-land drawing Dok. A bir-referenza 29A/96 (Dok. B – fol 7). L-art ġiet esproprjata permess tad-Dikjarazzjoni numru 244 tat-8 ta’ April 1997 (Dok. A – fol 5 u 6) bħala parcel numru 2. F’din id-dikjarazzjoni ma ġie ndikat l-ebda valur. 

2. Porzjon B tal-kejl superfiċjali ta’ 41.3m2 li ġiet okkupata mill-Gvern fi Frar 2010. Dwar din l-art hemm disgwid dwar jekk l-art hijiex kolpita minn dikjarazzjoni stante li l-intimata ssostni li d-dikjarazzjoni applikabbli hija dik bin-numru 424 tad-29 ta’ April 2010 (Dok. C – fol 9 u 10) filwaqt li r-rikorrenti jgħidu li din id-dikjarazzjoni hija dwar art f’“Ħal Kirkop” fit-test Malti u dwar art fin-“Naxxar” fit-test Ingliż mentri l-art tinsab fiż-Żurrieq. 

3. Porzjon C tal-kejl superfiċjali ta’ 104m2, adjaċenti għal porzjon A li ttieħded ukoll għat-twessiegħ tat-triq fi Frar 2010. L-intimata tgħid li din il-porzjon ġiet akkwistata b’dikjarazzjoni 549 tas-27 ta’ Mejju 2010 (Dok. E – fol 12 u 13). Id-dikjarazzjoni tirreferi għal art li tinsab f’ “Ħal Kirkop” meta l-art mertu ta’ dawn il-proċeduri tinsab fiż-Żurrieq.

Fir-risposta tagħha l-Awtorita’ intimata ssostni li dawn il-porzjonijiet huma milquta mid-dikjarazzjonijiet imsemmija. Hija premettiet li dwar Porzjon A, l-azzjoni hija a tenur tal-Art. 64 tal-Kap. 573 u dan għaliex qatt ma nħareġ avviż għall-ftehim jew ġie ndikat kumpens. Il-kumpens għandu jkun skont il-valur tal-art fiż-żmien tad-dikjarazzjoni fl-1997 aġġornat skont l-indiċi tal-inflazzjoni. Kwantu ghal danni tghid li dawn iridu jigu ppruvati. 

Dwar porzjoni B u C tgħid li t-talbiet attrici, kif imressqa, għandhom jiġu miċħuda għaliex l-azzjoni attrici hija bbażata fuq l-Art. 67 tal-Kap. 573 filwaqt li dawn il-porzjonijiet huma milquta minn dikjarazzjoni relattiva. Fir-rigward ta’ dawn iż-żewġ porzjonijiet issostni li dawn diġa ġew akkwistati u saru depożiti bankarji skont il-Liġi u saret anke r-reġistrazzjoni mar-reġistratur tal-artijiet skont il-Kap. 88. F’każ li jinstab li dawn il-porzjonijiet ma huma milquta bl-ebda dikjarazzjoni, il-Gvern lest jakkwista l-istess porzjonijiet ai termini tal-Art. 67 tal-Kap. 573. 

Fis-seduta tal-14 ta’ Settembru 2022 il-Bord ħalla l-kawża għall-provi dwar jekk il-porzjon B u C humiex jew le koperti bid-dikjarazzjonijiet tad-29 ta’ April 2010 u s-27 ta’ Mejju 2010. In-Nutara Marisa Grech in rappreżentanza tal-Awtorita’ intimata xehdet fis-seduta tad-9 ta’ Jannar 2023 (fol 35 sa 38) li porzjon A ta’ 266m2 hija milquta b’dikjarazzjoni tal-President ta’ Malta ta’ April 1997 u esebiet il-pjanta ta’ din il-porzjon (Dok. MG1 u MG2 – fol 39 u 40). Porzjon B tal-kejl ta’ 41.3m.k hija koperta b’dikjarazzjoni 424 tad-29 t’April 2010 (Dok. MG3 – fol 41 - 43) hekk kif tidher aħjar mill-pjanta esebita bħala Dok. MG4 (fol 44). Porzjon C tal-kejl ta’ 104m.k hija koperta b’dikjarazzjoni 549 tas-27 ta’ Mejju 2010 (Dok. MG5 – fol 45 - 47) hekk kif tidher aħjar mill-pjanta esebita bħala Dok. MG6 (fol 48) u l-art hija mmarkata bhala 1A bil-kulur isfar. Fir-rigward tal-porzjoni B u C, peress li sar dikjarazzjoni ta’ akkwist, il-kumpens ġie ddepożitat f’kont mal-bank APS Bank plc (Dok. MG7 u MG8 – fol 49 u 50 ) u hija biss porzjon A li għadha ma ġietx akkwistata. In kontro-eżami xehdet li porzjon B u C jmissu ma’ porzjon A u huma wkoll porzjonijiet oħra tal-istess art tar-rikorrenti li tifforma wkoll parti minnha porzjoni A.

Sottomissjonijiet

Fin-nota ta’ sottomissjonijiet taghhom ir-rikorrenti jgħidu li peress li d-dikjarazzjonijiet 424 u 549 ma jirreferux għall-lokalita korretta ta’ fejn jinsabu l-porzjoni B u C mertu ta’ dawn il-proċeduri, tali porzjonijiet ghandhom jitqiesu mhux kolpiti minn Dikjarazzjoni. Jagħmlu referenza għall-artikoli 3 u 9 u l-Iskeda numru 1 tal-Kap. 88  dwar l-elementi tad-dikjarazzjoni presidenzjali. Jgħidu li skont l-Art. 22(8) tal-Kap. 88 id-dikjarazzjonu u l-pubblikazzjoni tagħha huma l-att traslattiv tal-proprjeta’ u għandu jikkontjeni minimament dawk l-elementi li solitament huma rikjesti sabiex proprjeta’ tiġi trasferita minn persuna għall-oħra bħal ma jsir meta jkun hemm kuntratt ta’ bejgħ fejn l-elementi neċessarji huma mniżżla fl-Art. 28 tal-Kap. 55. Meta jkun hemm indikazzjoni ħazina u ma tkunx inħarġet dikjarazzjoni ulterjuri id-dikjarazzjonijiet in mertu ma jistghux jitqiesu li jolqtu l-proprjeta’ mertu ta’ dawn il-proċeduri. F’dan is-sens għamlu referenza għad-digriet mogħti minn dan il-Bord diversament presjedut fil-5 ta’ Marzu 2021 fil-kawza fl-ismijiet Iginio Trapani Galea Feriol et vs Awtorita’ tal-Artijiet (55/2020) li jitratta kwistjoni simili u fejn ġie kkunsidrat li dikjarazzjoni b’indirizz ħażin tal-proprjeta’ kellha titqies bhala waħda li ma tolqotx il-mertu tal-proprjeta’ mertu ta’ dawk il-proċeduri. 

Fin-nota responsiva taghha l-Awtorita’ tgħid li fir-rigward tal-porzjon B l-avviż bil-verżjoni Maltija għandha tieħu preċedenza fuq dik Ingliza li tirreferi għal art fin-Naxxar. Iż-żewġ dikjarazzjonijiet jagħmlu referenza korretta għal konfinti tal-art, għandhom annessi magħhom pjanti korretti li jiffurmaw parti mill-istess dikjarazzjonijiet, il-kejl u l-file number jikkombaċa u d-dikjarazzjonijiet għandhom estratt tal-istejjem peritali li jirreferu għal lok tal-porzjon in mertu u n-natura tagħhom. Tgħid li kwalunkwe nuqqas fir-rigward tal-lokalita ma jistax ixejjen id-dikjarazzjonijiet. Inoltre l-Kap. 88 ma jipprovdix x’għandu jiġi speċifikat fid-deskrizzjoni u l-istess att ma jipprovdix li għandha tiġi ndikata l-lokalita diment li l-art tkun deskritta u identifikabbli. Tgħid li peress li l-Kap. 88 huwa liġi speċjali m’għandhomx japplikaw il-kriterji tal-Kap. 55. Fil-provvediment ċitat mir-rikorrenti fl-ismijiet Iginio Trapani Galea Feriol et vs Awtorita’ tal-Artijiet il-Bord ma qalx li l-artijiet ma kienux koperti minn Dikjarazzjoni izda ordna li ssir emenda fid-dikjarazzjoni relattiva sabiex ikun hemm aktar certezza. Tgħid li fl-ebda ċirkostanza ma jista’ jreġi li l-porzjon B u C m’humiex milqutin minn dikjarazzjoni. 

IKKUNSIDRA 

In kwantu għal porzjon B jirriżulta mhux kontestat li d-dikjarazzjoni 424 tad-29 ta’ April 2010 (fol 41-43) tirreferi għal proprjeta’ f’ “Ħal Kirkop” fit-test Malti u fin-“Naxxar” fit-test Ingliż. Mis-site plan anness mad-dikjarazzjoni hu ċar li l-art tinsab fiż-“Żurrieq” u li tifforma parti minn art akbar li jiffurmaw parti minnha porzjon A u C li huma wkoll tar-rikorrenti. Id-dikjarazzjoni, apparti żball fil-lokalita’, ma tfornix dettalji “biżżejjed biex tkun magħrufa liema hija dik l-art”[footnoteRef:1] li kieku m’hemmx annessa magħha s-site plan relattiva. Id-dettalji indikati fid-dikjarazzjoni huma:- [1:  Art. 9(1) tal-Kap. 88] 


Biċċa art tal-kejl ta’ madwar 41.3 metri kwadri, li tmiss mill-Punent ma’ triq pubblika, mill-Grigal u mix-Xlokk ma’ proprejta’ ta’ sidien mhux magħrufa jew irjieħ verjuri

Imbagħad fir-rigward tal-Porzjon C jirriżulta wkoll żball fil-lokalita’ fejn fid-dikjarazzjoni 549 tas-27 ta’ Mejju 2010 (fol 45 – 47) l-art ġiet indikata li tinsab f’ “Ħal Kirkop” iżda d-deskrizzjoni tgħid li l-art tmiss ma’ prorpjeta’ tar-rikorrenti. Id-deskrizzjoni taqra:-

Biċċa art tal-kejl ta’ madwar 104 metri kwadri, li tmiss mill-Majjistral u mill-Grigal ma’ triq pubblika u mil-Lbiċ ma’ proprejta’ ta’ Frank Calleja jew irjieħ verjuri
Hawnhekk ukoll, mis-site plan annessa mad-dikjarazzjoni hu ċar li l-art tinsab fiż- “Żurrieq” filwaqt li mid-deskrizzjoni stess jirrizulta li l-art tmiss ma’ proprjeta tar-rikorrenti.

Kif tajjeb tirrileva l-Awtorita’ intimata l-Kap. 88 ma jipprovdix għall-kriterji ta’ deskrizzjoni li huma meħtieġa ai fini ta’ dikjarazzjoni presidenzjali maħruġa skont l-Att. Jibqa’ l-fatt li fiż-żewġ dikjarazzjonijiet ġiet ippubblikata site plan b’deskrizzjoni u indikazzjoni korretta tal-artijiet in meritu – site plans li gew uzati mir-rikorrenti stess fir-rikors promotur taghhom (fol 11 u 14 rispettivament). Filwaqt li r-rikorrenti għandhom raġun jilmentaw li hemm zball fil-lokalita’ indikata fiż-żewġ dikjarazzjonijiet, jibqa l-fatt li huma rnexxielhom soddisfaċentement jidentifikaw l-istess proprjetajiet tant li ssottomettew mal-Awtorita’ intimata anke l-Property Ownership Form u fejn fl-istess formola rreferew ghall-pjanti PD 2009_435 (Dok MG 4 – fol 44) u PD 2010_257 (Dok MG 6 – fol 48) ipprezentati mill-Awtorita.

Il-Bord jagħmel referenza għas-sentenza fl-ismijiet William Vella pro et noe et vs Kummissarju tal-Artijiet[footnoteRef:2] deċiża minn dan il-Bord diversament presjedut fit-18 ta’ Novembru 2015 (Rik Nru 19/14 FDP) fejn il-Bord kellu quddiemu każ fejn inħarġet dikjarazzjoni biex temenda dikjarazzjoni preċedenti. Id-dikjarazzjoni korrettorja kellha żball fis-sena tad-dikjarazzjoni. Meta nħareġ l-avviż ta’ korrezzjoni s-sidien ittentaw jattakkaw il-validita’ ta’ l-emenda abbazi ta’ l-Artikolu 6(2) tal-Kap 88 illi jagħti dritt lil kull persuna li għandha interess f’art illi dwarha tkun saret dikjarazzjoni mill-President biex jikkontesta l-iskopijiet pubbliċi ta’ dik id-dikjarazzjoni. Il-Bord osserva:- [2:  Appellata iżda l-appell ġie ċedut] 


Il-Bord, l-ewwel u qabel kollox, jaghmilha cara illi ghajr ghall-Avviz 1069 tal-21 ta’ Ottubru 2014, huwa ma ghandhux fil-pussess tieghu l-Avviz Nru 30 tas-sena 2012 illi dwaru kienet qed issir l-emenda, u ghalhekk ikollu jistrieh fuq il-fatti kif spjegati mill-partijiet u li dwarhom jidher illi ma hemmx kontestazzjoni. 

Josserva wkoll illi t-talba tar-rikorrenti hija sabiex l-emenda illi saret b’Avviz Nru 1069 tal-2014 tigi dikjarata null u bla effett peress illi ma sarixt ghal skop pubbliku. 

Il-Bord jirrileva illi l-mument illi jwassal sabiex il-periodu ta’ wiehed u ghoxrin gurnata intizi sabiex jikkontesta l-validita tad-Dikjarazzjoni Presidenzjali jibda jiddekorri ma hijiex id-data indikata tad-Dikjarazzjoni Presidenzjali jew xi fattur iehor fid-Dikjarazzjoni Presidenzjali innifisha, izda hija id-data tal-pubblikazzjoni ta’ l-istess Avviz. 

Il-Bord jinnota illi ghalkemm ir-rikorrent qieghed jittenta jghid illi qieghed jattakka l-emenda mahruga fil-21 ta’ Ottubru 2014, attwalment dak illi qieghed jipprova jaghmel huwa li jattakka il-validita’ tad-Dikjarazzjoni Presidenzjali mahruga permezz ta’ Avviz Nru 30 tas-sena 2012, liema Dikjarazzjoni Presidenzjali giet iffirmata fil-21 ta’ Dicembru 2011. 

Ir-rikorrenti kellhom kull opportunita’ illi jattakaw il-validita’ tal-Avviz Nru 30 tas-sena 2012 ippubblikat fil-11 ta’ Jannar 2012 fiz-zmien lilhom mogthi skond il-Ligi, izda issa illi ghadda l-periodu lilhom moghti ghall-kontestazzjoni, huma ma jitsghux jutilizzaw il-fatt illi saret emenda fl-istess Dikjarazzjoni sabiex jippruvaw jattakaw il-validita ta’ l-iskop tad-Dikjarazzjoni Presidenzjali. 

Huwa fatt, kif sahaq il-Kummissarju tal-Artjiet, illi s-sustanza ta’ l-espropriju inniffsu ma inbidilx bl-emenda kif saret, u ghalhekk certament l-emenda ma tistax titqies bhala illi harget Dikjarazzjoni Presidenzjali gdida illi ghaliha ir-rikorrenti kellhom dritt jikkontestaw il-validita’ taghha. Ghalhekk, l-eccezzjoni ta’ l-intimat timmerita’ illi tintlaqa.

Bl-istess mod fis-sentenza ċitata mill-partijiet fl-ismijiet Igino Trapani Galea Feriol vs L-Awtorita` tal-Artijiet (55/20 SG) permezz ta’ digriet tal-5 ta’ Marzu 2021 il-Bord qies li l-immobbli mertu ta’ dikjarazzjoni għandhom ikunu ċari u inekwivoċi. F’dak il-każ il-Bord kellu quddiemu sitwazzjoni fejn is-site plan annessa mad-dikjarazzjoni kienet korretta iżda n-numri tal-fondi ndikati fl-istess dikjarazzjoni kienu erronji u jirreferu għal fondi oħra sitwati fil-viċinanzi. Permezz ta’ dak id-digriet il-Bord ordna lill-Awtorita’ intimata “tagħmel dak kollu neċessarju, sabiex din id-dikjarazzjoni bin-numru 1253, ippubblikata fit-28 ta’ Ottubru 2020, tiġi emendata [enfasi tal-Bord] biex tirrifletti n-numri aġġornati u korretti tal-fondi, li hemm indikati fis-site plan annessa mal-istess dikjarazzjoni. B’tali miżura, l-Awtorità tal-Artijiet għandha tieħu ħsieb li tindika, kemm in-numri tal-fondi, hekk kif kienu jidhru fid-dikjarazzjoni tal-President ta’ Malta, ippubblikata fit-28 ta’ April 1989, u kif ukoll in-numri tal-fondi in kwistjoni, kif inhuma preżenzjalment. Din l-ordni qed tingħata, stante li kif inhi bħalissa d-dikjarazzjoni bin-numru 1253, ippubblikata fit-28 ta’ Ottubru 2020, mhijiex waħda korretta, u tista’ tagħti lok għal konfużjoni dwar l-ambjenti, mertu tal-istess dikjarazzjoni”.

Is-sitwazzjoni kienet tkun kemmxejn differenti kieku l-iżball kien fir-rigward tat-titolu indikat li bih kien qiegħed isir l-akkwist ċjoe jekk per ezempju kien b’titolu ta’ pussess u użu meta kellu jiġi ndikat bħala dominju pubbliku. Fis-sentenza Dorothy Trapani Galea Feriol et vs Awtorita’ tal-Artijiet (17/15 FDP) deċiża mill-Qorti tal-Appell fid-29 ta’ Marzu 2019 ingħad:-

Huwa maghruf li, il-konverzjoni minn akkwist bil-pussess u uzu ghal dominju pubbliku mhux wiehed awtomatiku u huwa dejjem suggett ghall-possibilita` ta’ kontestazzjoni da parti tas-sidien. Sabiex jinqaleb it-titolu ta’ pussess u uzu f’wiehed ta’ dominju pubbliku dan isir permezz ta’ avviz gdid fil-Gazzetta tal-Gvern, fejn is-sid ikollu l-jedd jikkontesta dak li l-Gvern ikun hareg fl-avviz, jew wara li tigi komunikata lis-sid l-intenzjoni tal-Gvern, li jinqeleb it-titolu ta’ pussess u uzu ghal wiehed ta’ dominju pubbliku, jintlahaq ftehim u jsir kuntratt t’akkwist b’dominju pubbliku, versu hlas tal-kera t’akkwist. (Ara f’dan is-sens is-sentenza ta’ din il-Qorti tal-24 ta’ April, 2017, fil-kawza fl-ismijiet Giovanna Schembri et v. Kummissarju tal-Artijiet.) Applikati dawn il-principji ghall-kaz in ezami, ma jirrizultax li nhareg xi avviz gdid fil-Gazzetta tal-Gvern, dwar il-bdil tat-titolu fuq il-proprjeta` numru 1, Triq Alphonse Maria Galea, Birzebbuga, f’wiehed ta’ dominju pubbliku u lanqas li saret xi komunikazzjoni mas-sidien f’dan is-sens. Kwindi ma jirrizultax dak li jinghad mill-Awtorita` appellanti.

...

...minkejja li fis-sena 2005, il-Gvern kien bil-hsieb li jipprocedi bil-bidla tat-titolu f’wiehed ta’ dominju pubbliku, wara l-ezitu tal-proceduri kostituzzjonali jidher li l-Kummissarju hareg it-tieni Dikjarazzjoni Presidenzjali fis-sena 2015, kif ukoll l-att gudizzjarju tat-23 ta’ Novembru, 2015, bl-istima relativa ghall-fond in kwistjoni ghax-xiri assolut. Ma saret ebda referenza ghall-procedura precedenti ta’ esproprju kif solitu jsir u lanqas ma gie nvokat l-Artikolu 22(11)(b) tal-Kap. 88. Kwindi kien logiku ghas-sidien li jikkontestaw din l-istima l-gdida. Kien biss wara li nghalqu l-provi u li rrelataw il-periti membri tal-Bord, li l-Awtorita` appellanti ttantat titlob bidla fir-risposta taghha sabiex tinvoka li l-hlas dovut lis-sidien ghall-fond in kwistjoni kellu jkun ta’ €9,316 u mhux dak ta’ €175,000.

F’din l-istess sentenza mbagħad ingħad li sabiex jiġi korrett żball ‘essenzjali’ bħal per eżempju żball fil-kejl jew il-modalita tal-akkwist dan irid isir b’dikjarazzjoni ġdida u naturalment wieħed imbagħad ikun irid iqis jekk tali korrezzjoni tbiddilx il-parametri tal-esproprju bħal fil-każ indikat hawn fuq. 

Mill-assiem tal-provi prezentati f’din il-kawza u mehuda d-dikjarazzjonijiet in meritu ossia dik numru 424 tad-29 ta’ April 2010 (Dok MG3 fol 41) u numru 549 tas-27 ta’ Mejju 2010 (Dok MG 5 – fol 45) fit-totalita taghhom u meqjus ukoll illi fil-kaz in ezami, d-deskrizzjoni u indikazzjoni tal-porzjonijiet art B u C tohrog b’mod car mis-site plans annessi mad-dikjarazzjonijiet relattivi (fol 43 u 47 rispettivament) liema site plans jikkombacjaw perfettament mal-pjanti rispettivi PD 2009_435 (fol 44) ghal porzjon B u PD 2010_257 (fol 48) ghal porzjon C u liema pjanti saret referenza specifika ghalihom mill-atturi nfushom fil-property ownership form taghhom (Dok F – fol 17) il-Bord hu tal-fehema, anzi jinsab konvint, illi huwa mill-aktar car f’mohh ir-rikorrenti ghall-liema artijiet l-imsemmija dikjarazzjonijiet jirreferu b’mod specifiku u dwar liema porzjonijiet ir-rikorrenti qed jitolbu l-kumpens relattiv bl-azzjoni odjerna.

Dan aktar u aktar meta wiehed iqis li l-imsemmija porzjonijiet B u C jifformaw parti mill-istess territorju tar-rikorrenti li minnu tifforma parti wkoll il-porzjoni A li hija wkoll mertu ta’ dawn il-proceduri. 
Ghalhekk il-Bord hu tal-fehema illi fid-dawl tas-sentenzi sopra ċitati, nonostante l-iżball fil-lokalita’ indikata fid-dikjarazzjonijiet in kwistjoni, mehuda l-istess dikjarazzjonijiet fit-totalita taghhom, porzjon B ghandha korrettement titqies kolpita bid-dikjarazzjoni numru 424 tad-29 ta’ April 2010 (Dok MG 3) u l-porzjon C ghandha korrettement titqies kolpita bid-dikjarazzjoni 549 tas-27 ta’ Mejju 2010 (Dok MG 5). 

II. KONKLUŻJONI

Għaldaqstant il-Bord jaqta u jiddeciedi illi l-porzjon B hija kolpita bid-dikjarazzjoni numru 424 tad-29 ta’ April 2010 filwaqt li l-porzjon C hija kolpita bid-dikjarazzjoni 549 tas-27 ta’ Mejju 2010 u jordna l-prosegwiment tal-kawża.

L-ispejjeż riżervati għas-sentenza finali.

